
Carta tsëhë San Judas
Judas ne, tichja me nina cojo yëjë ni xuta xi

cavaxijin Nina
1 Ngahan Judas, xi mosu hndixahan rë Jesu-

cristu, hacuaha xi hntsë cha Jacobo ne, tsihindu
xujun vihi xi chutayun ngayujun ni xi cavaxijin
nuju Nina Nahmi naja, tsëhë xi tjercu hmuca-
cun me ngayun. Hane ngayujun ni xi camacjain
nuju Jesucristune, Nina tisahmi cuidadunujume.
2 Yëjë ni cjuandaja cojo cjuajeya cojo cjuahmuta-
cun tsëhë Nina ne, catamacjín sa ngajñi nuju.

Xuta xi vicuya cjuandacha
3 Ngayujun ni tsan ne, casahme xati cacun xi

tsihindu nuju tsëhë cjuandaja rë Nina xi cuaxëtje
naja. Peru quihndë ne, hacuaha sahmi ngujyë
xi tsihindu nuju, cojo sa xi cuichjá cojo nuju xi
cuinújuntjun ngatsë rë cjuachacun xi ha casua
Nina ngayaan xi macjain naja me. 4 Tsëhë xi tjin
xuta xi cavindacha xi caxinchajñimengajñi nuju.
Peru hatsëë nixtin ne, camahindu xcun xujun rë
Nina tsëhëcastiguxi cuatjumecuma. Hatuxaxuta
tsehenme, xi handasa tsejen sacuaha xi tjin rëme
cjuandaja rë Nina naja ne, peru vatjutahame yëjë
ni cjuatsehen xi sahmime, hacuaha tsitjunguime
ngu ni Nai naja Jesucristu.

5 Quihndë ne, handasa ha hyun cjua vihi ne,
cúya cuichjá cojo nuju hacutjin casahmi Nai naja.
Ngu ne, xuta nangui Israel ne, handasa cavaxëtje
Nai naja me tsëhë nangui Egipto ne, peru cama

ngascan ne, ngajñi rë xuta nangui Israel jan ne,
hacuaha casahmi me castigu xuta xi camacjaain
rë tsëhë me. 6Ma jo ne, ángel xi caviyijin hiscan
xi cachja Nai naja xi cuiyuju ta tu cavetjuxin tsëhë
cahndë ́ rë ne, cavinchahñumehiscan jñu, hisca xi
cuechutaha nixtin xi cuichja Nai naja mé castigu
cuatju ángel jan cuma nu cjui nu nduva. 7 Hane
xi ma jyan ne, xuta nandya xi hmí rë Sodoma
cojo xuta nandya Gomorra cojo sa xuta xi siu
tahndee rë jan ne, hacuanitjin ni cahndiin me
tsëhë Nina. Tjercu casahmi me cjuatsehen xi tjin
chjuunnahñu rë me. Hisca cavatjutaha sa me
cjuatsehen ta ngajñi xihin ni me ne, casahmi me
cjuatsehen sacuaha xi chjuunnahñu rë me xicjin
me. Vëhë xi suvá sa cahndë́ rë nandya xi cuacun
vëhë ne, siu cuaha xi ninguitsjen tsëhë castigu xi
cavatju camá, xi cafë catí cojo ndihi rë Nina.

8 Hacuanitjin ni tisahmi xuta tsehen xi hin-
chajñingajñinuju jan ta, ngajñi rëcjuatacunrëme
ne, tichja cojo rë me xi catisahmi me cjuatsehen
jan, xi sahmii me cjua xi vitexa Nai naja, hacuaha
xi choho catichja me tsëhë ángel xi siu cojo Nina.
9 Peru suvá ángel matitjun xi hmí Miguel ne, hya
xi ticjanya cojo xitsehen matitjun yojo rë Moisés
ne, cavetjiincacun xi choho cuichja cojo xitsehen
jan ta tu cuinitjin cachja: “Nina catichjataha me
ngaye.” 10Peruxuta tsehenxi cuacunvëne, choho
chjame tsëhë yëjë ni xcusun xi vijniircume. Hane
hitsë sa chume xi cuma rë chu ta, handasa vëëme
xi hmí rë cjuatsehen ne, hatuxa sahmi me. Hane
cjuatsehenxi sahmime janne, vëhëxi tsinguetsun
rë cjuatacun rëme.

11 Jemu choho cuatju me cuma, tsëhë xi fi me

ndiya tsehen sacuatjinquiji xutachanganajaCaín,
sahmime cjuatsehenngatsë rë tujún xi jercumeje
rë me sacuatjin casahmi cha Balaam, hacuaha
cueya me sacuatjin cahme cha Coré, ngatsë rë xi
meje cjuahaxin cha xutaxa rë. 12 Xuta tsehen xi
cuacun jan ne, ngu cjuasava me hora xi tichinu-
tangun tsëhë cjuahmutacun xi tjin nuju cojo xin-
gun ta, tsëhëxihisca jinëhiscahvimecojonguñaja
ni cjuasua, peru fahacuendaainme yo xi cajinë yo
xi cajinii ta tu tsëhë suvá ni me fahacuenda me.
Sacuaha yufí xi cavaain ta cavatjucjin xi cavaha
rë tjo quiji ne, hacuaha cuatjin machjiriin me.
Sacuaha ya ximachjiriin xi vaquiin tú rë nixtin rë
ne, tjune ni rë hisca tyjama rë sehe xi ne, hacuaha
cuatjin machjiriin me. 13Machjiriin me sacuaha
tsindyurëndachacunxihiscaxu jimaxcunxi cjan
rë ne, hacuaha cuanitjin ni hisca xu jima cjuasava
ngajñi rë me. Machjiriin me sacuaha machjiriin
niñú xi siutaha ngahnga xi vejñaai cahndë ́ rë ne,
hacuaha cuatjin machjiriin me. Hane castigu
xi cuatju me cumá ne, xi tsajin nu tsajin nixtin
xi cuma ndaya me tsëhë hiscan xi tjercu tu jñu
camahani.

14Hane ngu xutachanga niji xi hmí rë Enoc, xi
quihndindaicjin rë Adán ne, hya xi cachjame ngu
cjua xi caveya Nina cjuatacun rë me xi cuma ne,
hacuahacachjame tsëhëxuta tsehenxi cuacunvë,
cuitjin cachja me: “Cahvë Nai naja xi nduva me
ngajñi rë ángel rë me xi tjercu tu cjín camahani.
15Nduvame xi cjuahachuvame ngayejen ni, sehe
cuichjamemécastiguxi cuatju yëjëni xuta tsehen
tsëhë yëjë ni cjuatsehen xi casahmi me, hacuaha
tsëhë yëjë ni cjua xi choho cachja xuta tsehen

xi cuacun jan tsëhë Nina.” 16 Xuta tsehen jan
ne, hatuxa choho chja me tsëhë yëjë ni, hacuaha
sahmi me tu cutjin xi macacun me. Sahmi yehe
suvá me yojo rë me, hacuaha chja me cjuahaxi
cojo xuta, tsëhë xi meje rë me xi sahmi yehe xuta
me.

Conseju xi sua Judas xuta xi macjain rë Nina
17Peru ngayujun ni tsan ne, ninguitsjun cjua xi

ha cachja apóstol tsëhë Nai naja Jesucristu, 18 xi
cachja me cuitjin: “Hya xi ha jima tiña cuya Nai
naja ne, hya tjin xuta xi cuejnucëë me tsëhë yëjë
ni cjuandaja rë Nina, hacuaha sahmi me yëjë ni
cjuatsehen xi cuetju tsëhë xahasen rëme.” 19Xuta
tsehen xi hinchajñi ngajñi nuju jan ne, vatëcjame
ngajñi rë yëjë ni ngu cjuandaja xi cuma. Tsingata-
hacacun ni me xi sinë xi cuihi me, hane Hasen rë
Nina ne, tsajin camahani rë me.

20 Peru ngayujun ni tsan ne, sacuaha cjua
rë Nina xi ha camacjain nuju ne, nihñu ngu-
jyë xi catamacjain sa nuju. Tinújunyumu ha tu
cutjin xi visecoo nuju Hasen rë Nina. 21 Nihñu
cuidadu xi hacuiin nichayun cjuahmutacun rë
Nina. Hacuaha tinechunyun rë nixtin xi Nai naja
Jesucristune, cojo cjuandaja rëmene, suanajame
cjuahñu naja xi tsajin nu tsajin nixtin xi cueyan.

22 Xuta xi jo má cacun me tsëhë cjuandaja rë
Nina ne, nújun cojo rë me ne, cojo sa xi hacuiin
jo cuma cacun me. 23Naxuntjun me sacuaha ngu
xuta xi naxentjen me xi ha ndiya cueti me. Hane
yahnga me ne, tjin nuju cjuayumatacun cojo rë
me, peru cojo cuidadu, xi satiin nuju jyë́ rë me.

Tsinguijnetaha Judas cjua

24-25 Ngu ni Nina xi vaxëtje naja ngatsë rë
Nai naja Jesucristu ne, me vëhë xi cuma sahmi
cuidadu me ngayun xi tsajin xtundiya yun ngajñi
rë cjuatsehen, hacuaha cuiyuju me ngayun xcun
me xi cun tyjahi tyjahi xahasen nuju ne, cojo yëjë
ni cjuasua. Me vëhë xi tjin rë me yëjë ni ngu
cjuandaja, hacuaha jyë me, hacuaha ma vitexa
me, hacuaha ma sahmi me, hisca xi chaja sa xi
cumandaja ngasunhndë, hisca quihndë, hacuaha
hisca xi cuatju xi cjuë ngasunhndë. Cuatjin jain.

